
	He mihi ki a Haerewa Hirini Moko Hetet, Tuheka Taonui Hetet me Wi Hekopa Hetet, mokopuna ngākaunui ki ngā taniwha o te ao.

He taonga tuku iho ngā kōrero taniwha o te ao Māori. Engari tēnei nā, he kōrero hou. Ko ngā whakaaro o te kaituhi nō wīwī, nō wāwā; nā mātau ko taku whānau i Karori i auaha ēnei kōrero; ko ētahi kupu i tuhia i Hawaii, ko ētahi anō i mahia i runga tereina mai i Rānana ki Erinapara.


He nui aku mihi ki taku hoa tuhituhi o Honolulu ki a Malcolm Chun mō āna whakaaro nāku i hopu atu. I kōrero hoki ahau ki ētahi o ngā uri o taku hapū o Warahoe, te hapū e kōrerohia whānuitia ana i roto i tēnei tuhinga. Ko te tūmanako ka harikoa ngā tāngata o Warahoe ki ngā mahi whakahirahira a Te Hiakai.






[image: ]







1


HE TANIWHA KEI TUARĀ-RANGAIA


E ai ki ngā kōrero a ngā pakeke, kāore he taniwha i Tuarā-rangaia. Nō reira ko te huarahi mai i Whakatāne ki Te Teko, ki Tuarā-rangaia, ki Waiohau, ki Te Houhi, tae atu ki Murupara, ki Te Whāiti he huarahi pai mō te tangata haere.


Ka tīmata mai te huarahi i Ōhiwa, ka whakawhiti mai i Ōhope, ki Ōtarawairere, ā, ka huri mai ki Wairaka, ki Whakatāne, ki ngā hapū e noho ana i Te Puku o Te Wheke.


Mai i Whakatāne ka rere ki Te Tiringa, ka awhi haere i ngā hiwi ki Ōmataroa, ā, ka tae ki Tuarā-rangaia. He hiwihiwi te wāhi nei. Kei tētahi taha ko te awa o Rangitāiki. He awa tino pai mō te mahi tuna me te ruku kākahi.


Ka whai haere i te awa, ka tae ki Waiohau, ā, ki Te Houhi. I aua wā he hapū i reira e noho ana, ko Ngāti Haka, ko Te Patuheuheu.


I runga atu ko Tīpapa, kei Murupara tēnei wāhi. Mai i konei ka whati te huarahi ki Painoaiho, ā, ka piki ki ngā hiwi. Ka huri haere te huarahi, ā, ka tae ki Te Whāiti, te kāinga o Ngāti Whare.


Koia nei te huarahi mā Tuarā-rangaia. Arā atu anō ētahi huarahi, engari koia nei te mea pai, nā te mea kāore he tipua, he taniwha rānei hei whakapōrearea i te tangata haere.


He nui tonu ngā hapū i noho i Tuarā-rangaia. Ko Ngāti Irawharo, ko Ngāti Tama, ko Ngāti Hāmua, ko Ngāti Pūkeko, ko Warahoe. Ko te āhua o te whenua he raorao, he hiwihiwi. He nui tonu ngā pā me ngā wāhi nohoanga tangata i Tuarā-rangaia. Ko te awa nui o taua whenua ko Rangitāiki. Koia nei te awa hono i ngā hapū me ngā iwi mai i a Ngāti Manawa ki a Ngāti Awa i te takutai moana.


Ā tōna wā, ka tīmata te ngaro o te tangata i runga i te huarahi nei, engari kāore te iwi i tino aro atu. E mōhio ana rā hoki ngā hapū katoa kāore he taniwha i tēnei takiwā. Nō reira, ka heke mai he ope i Waiohau, i Murupara, i Te Whāiti rānei, ka ngaro tētahi o rātau. Kāore i mōhiotia i ngarongaro ki hea. Ka whakaaro te ope, i peka atu pea ki te torotoro i ō rātau whanaunga, koinā i ngaro ai. Ā tōna wā pea, ka hoki mai. Ka hoki ana te ope mai i Ōhiwa, i Whakatāne rānei ka pērā anō, ka ngaro he tangata.


Kore rawa tētahi tangata i kite i tētahi taniwha, he kakama nōna ki te mahi huna. Ko te tangata tōmuri ka hopukina e ia hei kai māna. Ahakoa he nui tōna reo ka noho puku ia he mataku nōna kei rongo te tangata haere i a ia. E mōhio ana hoki te taniwha nei, kāore anō te iwi kia rongo kua tae mai ia ki Tuarā-rangaia noho ai. He roa tonu te taniwha nei e noho ana i Tuarā-rangaia, ā, he tokomaha tonu ngā tāngata i ngaro i runga i te huarahi, kātahi anō ngā rangatira ka whakaaro ākuni pea he taniwha kua puta mai ki tō rātau rohe.


I tētahi rā e haere mai ana tētahi whānau ki Whakatāne ki te tangihanga o tā rātau whanaunga i Wairaka marae. Ko Te Rereawa te rangatira o te tira haere nei. Ko rātau ko ana tamariki, tōna hoa wahine, ōna kaumātua, ana irāmutu, me ētahi atu o te whānau i roto i te tira. He tokomaha tonu rātau e haere ana ki te tangihanga.


E whiti ana te rā i a rātau e hīkoi mai ana i te huarahi. Ka kite i te awa e rere ana, me ngā momo manu katoa o te ngahere. Ka puta mai tētahi pouākai i te rangi. He manu tino nui tēnei. I muri i a ia he kāeaea. Tere tonu te whakangaro a ngā manu ririki i a rātau, he mataku ki te pouākai me ngā kāeaea. Ko te rere a ēnei manu, a ngā kāeaea, ānō nō rāua te rangi. I kite a Te Rereawa i ngā manu nei, engari kāore ia i aro atu. Ka tae te ope nei ki Tuarā-rangaia, ka noho ki te taha o te huarahi e pātata ana ki Rangitāiki awa. Ka kōrero tō rātau rangatira: ‘E te whānau, me noho tātau ki te whakangā mō tētahi wā poto. Kāore e tino roa ka tae tātau ki Ōmataroa. Kāore hoki e tino tawhiti atu, mai i reira ki Whakatāne. Ngā mea o koutou kei te hiakai, e kai, ko te hunga e mate inu ana, anā a Rangitāiki. Haere ki te inu, engari kia tūpato koutou ngā tamariki, kei taka koutou ki roto i te awa.’


Ka pātai tōna hoa wahine, a Moana, ‘He pai ki a koe te wāhi nei? Ākuni he pai ake te haere tonu kia tae pea tātau ki Ōmataroa, ka whakangā ai.’


Ka whakahoki a Te Rereawa, ‘Ki taku mōhio he wāhi pai tēnei. He aha hoki kei konei hei whakararuraru i a tātau? Me whakatā tātau.’


Ka kōrero anō tōna hoa, ‘Heoi anō, i rongo kōrero ahau e ngaro ana te tangata i runga i tēnei huarahi. Ākuni pea koia nei te wāhi kino nā te mea kāore i te tau ōku mahara. Kaua e tino roa i konei ka haere anō tātau!’


Ka mea atu a Te Rereawa, ‘Kaua hoki e mataku! E pai ana! Arā kē te wāhi kino kei Te Tiringa. Ākuni pea he taniwha kei reira. Heoi anō, kia tūpato tātau!’


I a rāua e kōrerorero rā ka rongo rātau i te tangi o te rākau e whatiwhati ana. Ka huri ō rātau kanohi, ka whakarongo ngā taringa. Ko te mea e whakaohorere rā i a rātau, ko te tata mai o ngā rākau e whatiwhati mai rā. Kua rongo hoki rātau e rū ana te whenua. Nā tēnei āhuatanga ka kitea atu te mataku i ō rātou kanohi.


Ka pātai a Te Rereawa, ‘E kare mā, he aha hoki tēnei e haere mai nei? He tangata rānei, he aha rānei?’


Mutu kau tana pātai ka tirotiro te tira nei, ā, ka huri mai ki a ia, nā te mea ko ia tō rātau rangatira, tō rātau kaitohutohu, tō rātau whakaruruhau.


I tēnei wā kua tino haruru te mea e pātata mai nei ki a rātau. Ka umere te waha o Te Rereawa, ‘Ai! He taniwha! He taniwha! E oma, kei mau koutou i te weriweri nei. Kia tere, kia kaha!’


I a ia e kōrero rā, ka pakaru mai te taniwha i te ngahere. Ka puta mai te taniwha i ngā rākau, ka tae mai ki te wāhi i noho rā te tira ki te whakangā. Ka umere te whānau nei i te wehi ki tēnei nanakia whakamataku i a rātau.


Nā, ko te āhua o te taniwha nei, he rite ki te tuatara, engari inā kē te rahi. He roa tōna kakī. E hāmama mai ana tōna waha. Ka kitea tōna korokoro e wherowhero mai ana. Kī tonu tōna waha i te niho kokoi.


E whā ōna waewae, ā, he whiore tōna pērā anō i tō te tuatara. Engari mai i tōna rae tae atu ki te pito o tōna whiore e tūtū mai ana he tuaitara kokoi. Koia nei ngā tao wero tangata a te taniwha. Kia tūpato te tangata kei tū i ana tuaitara. He teitei ake tōna tinana i tō te tangata. Ko tōna māhunga he rite ki tō te ika; he unahi te kiri. E rua ōna karu porotaka, he whero, he pango, he mā, inā kē te nui. Ki te titiro atu te tangata ki ōna karu, ka tūtū ōna makawe i te mataku. Ko ētahi ka wiriwiri i te uruwehi ki te āhua o te taniwha nei.


Heoi anō, ka hoki mai ināianei ki te whānau a Te Rereawa. Ka oma te hunga nei, ka rongo atu i ētahi e kī ana, ‘Auē, te wetiweti hoki, ka wehi!’


Ka tirotiro te taniwha i te mea kua korara te tira tangata. Kua ngaro ētahi ki roto i ngā rākau o te ngahere huna ai. Engari kotahi i hīrau i roto i te kareao. Koia nei te tangata i mau i te taniwha nei.


Ko tōna ingoa ko Te Ohorere, te tama a Te Rereawa rāua ko Moana. Ka auē mai a Te Oho, ka kāwhakina e te taniwha i roto i tōna waha. E auē haere ana te tama a Te Rereawa. Ka tawhiti atu te taniwha, ka iti haere te reo o Te Ohorere, ā, kore tonu atu.


Ahakoa i korara te tira a Te Rereawa i rongo rātau katoa e auē ana te waha o Te Ohorere. Nā, ka mōhio rātau katoa kua riro a Te Oho i te taniwha. Ka karanga a Te Rereawa i tana ope kia hoki mai ki te wāhi i whakangā rā rātau. Ka putaputa mai rātau, tēnā i tōna wāhi huna, tēnā i tōna wāhi huna.


Ka hoki mai a Moana me te tangi haere, ‘Auē, taku tama kua riro i te taewaru taniwha nei! Kai a te kurī! Kai a te ahi! Ai, taku tama e! Kāore anō koe kia pakeke, ka tangohia koe e te taniwha kai tangata nei. Taku riri, taku riri, kia pēneihia taku tama. Auē! Auē!’


Ka mea ake tōna matua ki a ia, ‘Kātahi anō ka kitea te autaia nei e te tangata. Nā, kua mōhio tātau. Me tuku te kōrero ki ngā iwi katoa o Mātaatua, kia mōhio ai rātau he taniwha kei Tuarā-rangaia. Nā, anei he ingoa mōna, ko Te Hiakai Tangata o Tuarā-rangaia.’


Ka whakaaro a Te Rereawa ki te ingoa nei, kātahi ka mea, ‘Āe, he pai tonu tēnā ingoa, a Te Hiakai mōna. Ka nui taku aroha ki taku tama, ki a Te Oho i kāwhakina nei e Te Hiakai. Kāre e kore kua kainga e te nanakia nei. He pai tonu pea me haere ahau ki te rapu i te rua o te taniwha nei kia kite ai ahau mēnā kua pau i a ia taku tama te kai, kāre rānei!’


Nā tēnei kōrero āna ka tangi mai tōna hoa wahine, a Moana, ‘Auē, kua ngaro tā tāua tama, kaua hoki koe e haere ki te kimi mate mōu. Kāo! Kei kainga koe e Te Hiakai. Waiho mā te hunga mōhio ki te patu taniwha e haere ki te kimi i tana rua. Me haere kē tātau ki Wairaka ki te tangi. Koinā te take i haere mai ai tātau!’


Ka taukumekume te ope a Te Rereawa. Ko ētahi e whakaaro ana, āe, he tika tāna. Ko ētahi e whakaaro ana e tika ana tā Moana. Me haere kē rātau ki Wairaka. Kaua e kimi raruraru.


I te mutunga o ā rātau kōrero, ka haere tika rātau ki Wairaka.

KA RARU TE OPE TAUĀ A TE WAEWAE


Ka mutu te tangi a te tira i runga i te huarahi, ka haere rātau ki Whakatāne. He roa e hīkoi ana, ā, ka tae rātau. Ka pōhiritia rātau ki runga i te marae, ki te mate e takoto mai rā.


Ka mutu ngā kōrero a te tangata whenua, ka tū a Te Rereawa ka mihi ki te mate, ki te hunga kāinga hoki. Kātahi ia ka kōrero mō te aituā nui i pā mai ki a ia me tana tira. Anei ana kōrero: ‘E pai ana tā mātau hīkoi mai i runga i te huarahi. Kāre he aha hei whakararuraru i a mātau. Kia tae kē mai mātau ki Tuarā-rangaia, ka aituā mātau. He aituā tino nui i pā mai ki a mātau. Waimaria i tae mai mātau ki tēnei tangihanga, tata tonu ka kainga mātau katoa!’


Ka pātai tētahi koroua, ‘He aha hoki tēnā aituā? Anei tonu tētahi e takoto nei, ko te tūpāpaku nei.’


Ka whakahokia te pātai, ‘I kainga taku tama, a Te Oho, e tētahi taniwha i Tuarā-rangaia!’


Ka kōrero anō te koroua rā, ‘Kei te mōhio tonu koutou karekau he taniwha i Tuarā-rangaia. Ākuni he kēhua kē, he tipua rānei. Ehara i te taniwha!’


Ka whakamārama atu a Te Rereawa, ‘Ehara i te kēhua, i te tipua rānei. He taniwha tēnei nāna i kai taku tama. I kite mātau katoa. He pēnei i te tuatara tōna āhua; engari ko tōna nui, inā kē te teitei, inā kē te roa. He tuaitara kokoi kei tana tuarā me tana whiore. Mataku ana tōna āhua!’


Ka pātai anō tētahi, ‘E whakapono ana koe he taniwha?’


Ko Te Rereawa, ‘Āe, e whakapono ana mātau katoa. I kite ahau i te auahi e puta mai ana i tōna ihu. I kite mātau i tōna waha, tōna korokoro, ōna niho. Āe mārika, he taniwha!’


Ka pātai tētahi kuia, ‘Ko wai te ingoa o tēnā taniwha?’


Ka kōrero a Te Rereawa, ‘Nā taku whānau i tapa he ingoa mōna. Nā te mea he tino matekai tangata te āhua o te nanakia taniwha nā, ka tapaina te ingoa nei ko Te Hiakai Tangata o Tuarā-rangaia!’


Ka tautoko atu te rangatira o te marae, ‘Āe, koinā hei ingoa mōna. He taniwha hou, he ingoa hou. Nō hea rā tēnā taniwha? Kāore hoki he taniwha i Tuarā-rangaia i mua. He aha ō tātau hara, ō tātau hē i tukuna mai ai he taniwha ki tō tātau rohe?’


Ka whakahoki a Te Rereawa, ‘Aua, kāore mātau e mōhio ana i haere mai tēnā taniwha i hea. Inā kē te mea nui hei whakaaro mā tātau katoa, ko tēnei nā, he taniwha kei Tuarā-rangaia ināianei! Kua raruraru tātau ināianei. Kua kore e pai te haere mā Tuarā-rangaia!’


Ka pātai tētahi, ‘He pēhea te nui o tēnā taniwha? He rite anō ki te taniwha i patua rā e Iratūmoana?’


Ka whakahokia e Te Rereawa, ‘Kāore i ārikarika te nui o tēnā taniwha!’


He nui ngā pātai a te iwi kāinga mō te āhua o te taniwha o Tuarā-rangaia. I tono te rangatira o te marae ki a Te Rereawa kia pānuitia mai e ia pēhea te nui o te taniwha rā, ā, he pēhea hoki tōna āhua.

